
Numri i lëndës: 2022:235398 

Datë: 01.11.2023 

Numri i dokumentit:     04862779 

 

PPP.nr.31/2022 

  

           GJYKATA THEMELORE GJAKOVË – DEGA NË MALISHEVË, Depertamenti i  

Përgjithshëm/Divizioni civil–përmbarimor, gjyqtari Nehat Qelaj, me bashkëpunëtorin 

profesional Samir Morina, në çështjen juridike përmbarimore të kreditorit M.Th, Komuna e 

Malishevës, të cilin e përfaqëson avokate Zahide Gjonaj nga Prishtina, sipas autorizimit në 

shkresat e lëndës, kundër të debitorës Kompania e Sigurimeve “I...” Sh.A, me seli në Prishtinë, 

me objekt kompensimi i dëmit material dhe jomaterial, në vlerë prej 6,925.00 €uro, jashtë 

seancës gjyqësore, më datë 01.11.2023, merr këtë: 

 

A K T V E N D I M 

 

I. NDËRPREHET procedura në këtë çështje kontestimore, për shkak të fillimit të 

procedurës së likuidimit të debitorës Kompanisë së Sigurimeve “I...” Sh.A., me seli në Prishtinë. 

  

II. Procedura mund të vazhdohet, pasi likuidatori apo pasardhësi juridik i të debitorës 

marrin përsipër procedurën, apo kur gjykata i thërret ta bëjnë këtë sipas propozimit të palës 

kundërshtare. 

 

III. Shkresat origjinale të lëndës i kthehen kreditorit, ndërsa një kopje mbetet në lëndë. 

 

 

A r s y e t i m 

Kreditori M.Th, Komuna e Malishevës, të cilin e përfaqëson avokate Zahide Gjonaj nga 

Prishtina, sipas autorizimit në shkresat e lëndës, ka ushtruar propozimin për përmbarim më datë 

21.08.20219, të cilin e ka lejuar sipas urdhërit për lejimin e përmbarimit P.nr.603/2019 i datës 

21.08.2019, nga përmbaruesit privat Gjokë Radi nga Gjakova, kundër të debitorës Kompania e 

Sigurimeve “I... Sh.A me seli në Prishtinë, me objekt kompensimi i dëmit material dhe jomaterial 

në bazë të aktgjykimit C.nr. 143/2016 të datës 19.11.2015, i formës së prerë më datë 27.06.2019 

dhe i ekzekutueshëm më datë 14.08.2019, i vërtetuar nga gjykata e Apelit e Kosovës me 

aktgjykimin AC.nr. 1418/2016 i datës 27.06.2019, me të cilin ka detyruar të paditurën/debitoren 

për kompensim në vlerë prej 6,925.00 €uro si dhe shpenzimet e procedurës kontestimore në 

shumë prej 1,020.00 €uro. 

 

Debitorja ka pranuar propozimin për përmbarim si dhe urdhërin për lejimin e 

përmbarimit më datë 29.08.2019, ndërsa brenda afatit ligjor më datë 05.09.2019 (ka deponuar 

në postë) kundërshtimin ndaj urdhërit për përmbarim P.nr. 603/19 i datës 21.08.2019, ku ka 

njoftuar se debitorja “I...” Sh.A., nga data 30.04.2019, është në procedurën e likuidimit nga 

likuidatori N.L, i cili është emëruar nga Banka Qendrore e Republikës së Kosovës – Prishtinë, 

që të hap procedurën e likuidimit të detyrueshëm për të paditurën. Sipas Vendimit të BQK-së, 

me Nr. 23 —10/2019, i datës 26.04.2019, është vendosur se të debitorës i është revokuar licenca 

dhe se hapen procedurat e likuidimit të detyrueshëm, ndërsa likuidator emërohet P.L, si dhe 

vendimit nr. 32–14/2019, i datës 27.05.2019, ku është emëruar likuidator N.L. 

 

Pas kësaj situate të paraqitur gjykata ka vepruar në harmoni me nenin 17 të Ligjit nr. 

04/L-139 për Procedurën Përmbarimore (LPP), ku përcaktohet se: “Në procedurën 

përmbarimore përshtatshmërish zbatohen dispozitat e Ligjit për Procedurën kontestimore, po qe 

se me këtë ligj ose me ndonjë ligj tjetër nuk parashihet diçka tjetër”. 

 

Sipas nenit 277 par. 1 pika (d) të Ligjit nr. 03/L-006 për Procedurën Kontestimore (LPK), 

është paraparë ndërprerja e procedurës kur paraqitet propozimi për fillimin e procedurës së 

falimentimit në kontestet në të cilat i padituri është debitor falimentues. Ndërsa sipas nenit 280 

par. 1 të LPK-së, përcaktohet se: “Procedura që është ndërprerë për shkaqe të treguara në nenin 

277 paragrafi 1 pika a) – d) të këtij ligji do të vazhdohet kur trashëgimtari, apo kujdestari i 

pasurisë trashëgimore, përfaqësuesi i ri ligjor, administratori i falimentimit apo pasardhësi 

juridik i personit juridik, e marrin përsipër procedurën apo kur i thërret gjykata ta bëjnë këtë, 

me propozimin e palës kundërshtare”, këto dispozita ligjore të cekura më lartë janë përmbushur 

në tërësi për çka gjykata nuk kishte si të vepronte ndryshe nga ajo që ka vepruar në dispozitiv të 

këtij aktvendimi. 

 

 Prandaj, gjykata vendosi si në dispozitiv të këtij aktvendimi, me arsyetimin se janë 

plotësuar kushtet ligjore sipas nenit 277 par. 1 pika d) të Ligjin nr. 03/L-006 për Procedurën 

Kontestimore, lidhur me nenin 17 të Ligjin nr. 04/L-139 për Procedurën Përmbarimore. 

 

GJYKATA THEMELORE GJAKOVË – DEGA MALISHEVË, 

Depertamenti i Përgjithshëm/Divizionin civil-përmbarimor, 

PPP.nr. 31/2022, më datë 01.11.2023. 

Gj y q t a r i  

Nehat Qelaj 

 

 

 

 

UDHËZIM JURIDIK: Kundër këtij aktvendimi pala e pakënaqur ka të drejtë ankese në 

Gjykatën e Apelit në Prishtinë, në afat prej shtatë (7) ditësh nga dita e pranimit të aktvendimit, 

përmes gjykatës së shkallës së parë, në ekzemplar të mjaftueshëm për palët dhe gjykatën. 

 

 


